
Emakumea eta genero indarkeria

Rafaela Romero - Rebeka Ubera 

Gipuzkoako Batzar Nagusietako lehendakaria eta Batzar Nagusietako Emakumearen Berdintasunerako politiken batzordeko lehendakaria

Egia da, eta hala aitortu behar dugu, azaroaren 25a heltzen denean, hau da Emakumeen Kontrako Indarkeriaren aurkako Nazioarteko Eguna heltzen denean, denoi ahoa hitzez, aginduz, asmo politez betetzen zaigula, eta egun horretan denok, bai erakundeotako ordezkariak, bai gizarte zibileko agenteak, deitzen gaituzten toki eta gune guztietan egoten saiatzen garela. Eta egia da ere, garrantzitsua dela toki horietan egotea, eta aldarrikapen egunak izendatu eta gauzatzea, gizartea kontzientziatzeko duten balioagatik, eta urtean zehar burutu daitezkeen lan ildoetan izaten duten eraginagatik, politika zehatzen sustapenean esparru desberdinetan duten garrantziagatik. Eta, zer esanik ez, giza eskubideak errotik urratzen dituen genero indarkeriaren aurka indarrak metatzeko, indarkeria horren kontrako giza sarearen ehuntzeko. Ekitaldi sinbolikoek ere garrantzia dutelako aldaketa errealak eragingo dituzten iritziak eta testuinguruak sortzeko orduan. 

Giza eskubide ororen urraketaren aurrean gertatzen den bezala, genero indarkeria pairatu duten emakumeen sufrimendua ere, ezbairik gabe, ez badugu gertutik ezagutu, sumatu, sentitu, oso zaila egiten zaigu pertsonoi, emakume zein gizonezkooi egoera horiek ulertzea. Askotan oso urruti dugun, eta gure herrietan, gure lurraldean, gertatzen ez den indarkeria mota baten aurrean egongo bagina bezala jokatzen dugu. Gure herrian kultura atzerakoi matxistan erroa duen indarkeria existituko ez balitz bezala. Nola egongo da ba, gurea moduko herri aurreratuan genero indarkeria! Ezta gutxiago ere! Behin eta berriz begiak ixten ditugu. Begiak itxi, beraz, onartu ez, eta onarpen ezetik, ondorio larriena dator: ezin aurrea hartu, dagoeneko gure herrian ere finkatuta dagoen genero terrorismoari. Nahiz eta noizbehinka, zoritxarreko gertakari larriek esnarazten gaituzten gure logale goxotik. Orain dela gutxi, zoritxarrez, bizitzea egokitu zitzaigun moduko gertakari triste eta larria. Nagore Laffageren erailketa bihotz gabea. Eta egunero ikusten ditugu isil-isilean indarkeria, indarkeria psikologikoa zein indarkeria fisikoa, pairatzen duten hainbat emakume. Bakardadean. Beldurrez. 
Lan handia daukagu bere burua aurreratutzat daukan gizartean iraultza egiteko. Iraultza kulturala, hezkuntza iraultza... Azken finean, giza eskubide guztien errespetua helburu izango duen iraultza, gizon zein emakume izan. Ari gara poliki-poliki urratsak ematen, baina urrats horiek agian txikiegiak dira, oraindik orain ere berdintasunaz hitz egiten dugunean, politikoki zuzenetik jauzi egiten ez baikara ausartzen. Politikoki zuzenean kokatzen baikara, bereziki erakundeetan lanean dihardugun agenteak. 

Sakoneko eztabaidari ez zaio ihes egin behar. Bortizkeria mespretxatzen den horren aurka erabiltzen dela garbi izan behar dugu, sozialki gutxiago dela uste dugunaren kontra, gehienetan ahulagoa den baten kontra. Belaunaldiz belaunaldi igaro diren emakumeen eta gizonen rolek eragin sakona izan dute, eta askotan, gaixotasun hori ondorengoei trasmititzen ari garenaz ohartu ere ez gara egiten. Arazoaren muinera jo behar dugu, ezin dezakegu pentsatu gaitz hori errora jo gabe konponduko dugunik. Sakoneko eztabaidari uko eginez, benetako konponbideak bilatu ezinik eta bidean galduta ibiliko gara. 

Gizonena eta emakumeena, gazteena eta helduena. Gure betebeharra da tratu txarrei aurre egiteko indarrik ez duten emakume horiei laguntza ematea. Ekimen honek administrazio publiko guztien arteko koordinazio eraginkorra eskatzen du, bakoitza bere eremuan, tratu txarrei aurrea hartzeko, biktimak babesteko eta delitua zigortzeko helburuarekin lan egin dezaten. Guztion nahiak izan behar du munduan emakumeak seguru eta libre, beldurrik gabe eta euren bizitzari eman nahi dioten etorkizuna erabakitzeko gaitasuna izango duten tokia izatea. 

Genero indarkeria bukatu nahi bada, premiazkoa da urrats ausartak egitea, premiazkoa da neurri zehatz eta garbiez hitz egitea, esparru desberdinetan. Erakundeetan gizonezko eta emakumezkoen berdintasunerako bidean, legeak eginez eta onartuz, baina baita garatuz. Lege praktiko eta eraginkorrak. Airean geratuko ez direnak, orain zoritxarrez sarritan gertatzen den bezala. Esparru juridikoan ere beharrezkoak dira. Gizartean zer esanik ez. Gizartea hezi, sentsibilizatu, alfabetatu behar da, elkarren artean gizartea osatzen dugun emakume zein gizon, neskato zein mutiko... 

Gizarteari, erakundeei eta legeari dagokigu genero indarkeriaren aurkako erantzun tinko eta erabatekoa ematea. Dagoeneko ezin da beste aldera begiratu, ez dago isiltasunerako tarterik. Denok erantzun tinko eta bateratua eman behar dugu. Emakumeen aurkako indarkeria denoi dagokigu. Heriotza bakoitzaren edo eraso bakoitzaren atzean gizarte osoaren porrota dago. Ez dago tolerantziarako tarterik, emakumeen babes falta saihestu behar da eta emakume horientzako indarkeriarik gabeko bizitza bat izateko eskubidea egia bihurtu behar da. Denon artean kultura aldaketa sustatu, landu eta gauzatu behar dugu. Inor ez da beste inor baino gehiago. Denok berdinak gara. Emakume jaio zein gizonezko jaio, eskubideak berberak dira. Etorkizuneko herria, gizartea, izan nahi badugu elkarren beharra daukagu, eta elkarrekin izan eta egin beharko dugu. 

